
En Santiago de Compostela celebráronse no mes de Novembro de 2002 as VI Xornadas Luso-Galaicas de Terapia Familiar baixo o título “Terapia Familiar e Contextos de Intervención”, contando coa participación de Jorge Colapintocomo relator convidado e tamén como condutor da presentación dun caso en vivo. Neste contexto a Asociación Galega de Terapia Familiar, dáme a oportunidade de facerlle unha entrevista e publicar un resumo da mesma na revista Mosaico 
 da Federación Española de Asociacións de Terapia Familiar. Esta entrevista resultou ser de moito interese, porque a traxectoria profesional de Jorge Colapinto está marcada polo traballo con familias nos Servizos Sociais de Nova York, e posúe unha grande experiencia neste campo. Nesta revista transcribo a conversa orixinal, coa intención de aproveitar a súa experiencia e a súa maneira de intervir cos menores acollidos en familias.

L.B.- Para comezar gustaríame que me comentaras ¿cal é o papel que están a xogar neste intre as institucións de Servizos Sociais respecto á familia e máis concretamente o papel que está a desempeñar o teu servizo?

J.C.- As institucións de Servizo Social nalgúns sentidos son iguais en todas partes dos EE.UU., e noutros sentidos, hai situacións específicas. En Nova York, hai un sistema de protección do menor e os Servizos Sociais están organizados en distintos departamentos, un dos cales se especializa en nenos, chamado Administración for Children Service, Administración de Servizos ao Neno, que é un organismo da cidade de Nova York que ten ao seu cargo as funcións de protección do menor. Basicamente hai tres departamentos importantes, un é o Sector de Protección, no que investigan denuncias de malos tratos ou de neglixencias de familias que veñen por moitas vías; poden vir pola escola, por unha sala de emerxencias do hospital, polos veciños, os familiares…o caso é que todos eles investigan e deciden que é o que fai falta, como responder. En xeral hai dúas formas posibles de responder, unha é con algún servizo de prevención, e a outra é sacar o rapaz da súa casa e colocalo nun fogar de por

vida, buscando un fogar substituto ou ben un centro residencial que se chama un group home, os fogares substitutos son familias e nos group homes hai unha, dúas persoas que están ao cargo de oito rapaces por exemplo.

L.B.- Estas competencias en materia de protección do menor ¿Cómo están distribuídas entre a Administración Pública e a iniciativa privada?

J.C.- Ben, a Administración de Servizos ao Neno ten algúns Servizos de Prevención e de Colocación en fogares de acollida na cidade,

pero o groso dos casos son derivados a unha cadea de institucións, que son institucións privadas sen fins de lucro que recrutan fogares de acollida, adéstranos, supervísanos, e unha vez que o rapaz foi colocado nun fogar de acollida, traballan no fogar de acollida e tamén coa familia de orixe para tratar de axudalos a recuperar o fillo. Iso para os Servizos de Colocación. Os Servizos de Prevención, tamén se contratan con estas mesmas axencias. Os Servizos de Prevención que son a outra alternativa, son Servizos

que se lle ofrecen á familia por un tempo limitado de meses, pero que se poden renovar indefinidamente, e inclúen un tipo de terapia familiar e tamén de Servizos a domicilio, entón os traballadores van ás casas traballar coa familia para axudalos a que non sexa necesario sacarlles os nenos. Todo isto, por suposto, é nos papeis, isto é como están deseñados os programas, que non necesariamente é o que na realidade acontece…

L.B.- ¿Cal é entón, a realidade cotiá destes Servizos?

J. C.- Na práctica, os Servizos de Prevención son Servizos que axudan a familia a cambiar para que non teñan lugar colocacións externas do rapaz, son programas de contención onde os traballadores funcionan como unha “quinta pata do gato”, como unha “quinta roda” e a súa presenza garante que nada tráxico ocorra na familia. Unha das cousas que teñen estado pasando é que nos casos nos que había intervención / investigación por denuncia, a maioría das decisións que se adoptaban cos rapaces encamiñábanse cara á súa colocación en fogares de acollida.

L.B.- Jorge, levas moitos anos traballando coas familias nestes Servizos, pero desde que comezaches ¿cal foi e é a túa intención no traballo do día a día con elas?

J.C.- A miña intención en todo isto digamos que é múltiple. O primeiro proxecto no que eu participei, foi un proxecto que deseñou Minuchin nos anos 80 coa idea de traballar cos pais de acollida adestrándoos en algo novo para eles: traballar coa familia biolóxica, porque no sistema tradicional de fogares de acollida sacan o rapaz da familia biolóxica e colócano coa familia de acollida, a familia de acollida cría ese rapaz por un tempo “X”, un ou dous anos, mentres os pais biolóxicos ou as nais biolóxicas, que en moitas ocasións son nais sen parella, pasan por todas as actividades de rehabilitación que se consideran necesarias, o que maioritariamente significa o tratamento de drogas, porque ese é o motivo máis frecuente. Ao final deste proceso de dous anos supúñase que o rapaz volvía vivir coa nai, pero o que estaba acontecendo era que ese mesmo proceso de afastamento de dous anos, tiña efectos aínda máis daniños sobre a integridade da familia. Entón, canto máis tempo pasaba o rapaz vivindo fóra da casa, e sobre todo nesa situación fragmentada na que a familia de acollida non tiña nada que ver coa biolóxica, máis difícil se facía a reunificación; todos os vínculos coa familia biolóxica íanse danando cada vez máis. A idea que tivo Minuchin nos 80 foi “saber se os pais de acollida poderían funcionar non xa como acolledores do neno senón como acolledores da familia…”, o que iso significaba era basicamente máis contacto entre os pais de acollida e os biolóxicos, e especificamente máis apoio dos fogares de acollida, que en principio suponse que son máis sans e en mellores condicións, máis apoio deles cara aos pais biolóxicos. Por exemplo, nas visitas da nai biolóxica ao rapaz, e seguindo o modelo tradicional, a nai adoptiva trae o rapaz á institución, a nai biolóxica e o rapaz vense sós mentres que a nai de acollida vai dar unha volta ou facer compras, e ao final da visita vén buscar o rapaz. No mellor dos casos, as nais tiñan unha relación formal do tipo “¡ola!”, “chao”, ao encontrarse e ao despedirse, e no peor dos casos, tiñan unha relación moi de animosidade, de competencia entre elas. Unha das cousas que fai parte do modelo de Minuchin, é que polo menos algunha das visitas fora compartida polas dúas familias, onde houbera a oportunidade para que a nai biolóxica aprendera algunhas habilidades parentais da nai substituta, e todo isto, por suposto, con distintos matices dependendo da idade dos nenos. Canto maior é o neno, máis difícil

resulta planear cales serían as actividades significativas. Cun bebé é doado, se é un bebé que foi colocado ao nacer cunha nai de acollida hai moito espazo para que a nai de acollida lle ensine á nai biolóxica como ter o bebé, como darlle a “mamadeira”, como mudarlle os cueiros, todo ese tipo de cousas onde a nai de acollida tivo unha experiencia. Este foi o proxecto inicial no que eu traballei durante tres anos, e que tivo bos resultados no sentido de que aqueles pais de acollida que participaron na experiencia, cambiaron e adquiriron novas habilidades para interactuar cos pais biolóxicos. Ao pouco tempo e por aquilo da dinámica das institucións, incluso as institucións nas que estivemos traballando volveron atrás coas súas formas máis tradicionais de traballar.

L.B.- ¿Que aconteceu despois?

J.C.- Seguín desenvolvendo o modelo de Ackerman, e no transcurso de dez anos armamos un modelo de intervención para estas situacións.

L.B.- Cando o menor é posto nun fogar de acollida, ¿cales son os obxectivos que vos marcades coa familia de acollida e coa familia biolóxica?

J.C.- A partir do momento en que o rapaz é colocado nun fogar de acollida, a forma de traballar ten dous obxectivos: primeiro, que haxa máis contacto entre o que chamamos os principais que son: a nai, o pai se hai pai, o fillo e a familia substituta, máis interacción, máis comunicación entre os axentes; e o segundo, que o tempo sexa máis breve, que o tempo de decisión para que o rapaz volva á casa ou non volva e pólo en adopción dure menos tempo do que na realidade acostuma acontecer. En vez de ser tres ou catro anos como está acontecendo actualmente de media, que sexa como máximo dun ano. O que descubrimos co noso modelo é que os dous obxectivos están relacionados, se queremos que o rapaz estea menos tempo no fogar de acollida, que se resolva a súa situación ambigua máis cedo que tarde, a condición máis importante é que haxa máis interaccións e máis tomas de decisións conxuntas entre as dúas familias.
L.B.- Supoño que este modelo ten as súas dificultades non só por parte das familias, senón tamén por parte dos profesionais, ¿con que obstáculos se atopan os traballadores na súa intervención con estas familias?

J.C.- Hai dous requirimentos deste modelo que son os máis difíciles de aceptar a nivel dos traballadores e a nivel das institucións. Un é o requirimento precisamente de que haxa máis contacto entre a xente, porque hai moitos motivos polos cales ás institucións lles resulta máis práctico, máis fácil, con menos connotacións emocionais, ademais de

menos conflito entre a institución e a familia, que a relación entre as nais e os fillos sexa limitada. Canta máis frecuencia de contacto hai entre a nai e o fillo que está colocado, primeiro hai máis problemas loxísticos, porque fai falta máis persoal para coordinar todas esas actividades, pero sobre todo máis posibilidades de que se produzan situacións de enfado, de ira dos pais, porque cada vez que se reúnen cos fillos téñense que separar, e iso recórdalles o que para eles pode ser unha situación inxusta ou de tristeza, e entón póñense a discutir co staff.  As dúas emocións que ao staff lle resulta máis difícil aceptar son: a nai que se enfada co staff porque non lle devolven o seu fillo, e doutra parte, a nai apesarada que chora polo que lle está a pasar, ou o fillo que chora porque se ten que separar da nai ao cabo dunha visita, ou o fillo que é desilusionado porque a nai anunciou que viña a unha visita e non vén; por todos estes motivos tense ido creando unha cultura nestes Servizos que se pode resumir no lema: “o contacto humano ten que ser limitado”, moito contacto humano é perigoso, emocionalmente perturbador, é mellor manter as nais e os fillos afastados, o mesmo que as nais biolóxicas e as nais de acollida. O temor é que hai tantos motivos para que as nais se leven mal, tantos motivos para conflitos entre elas, que é mellor mantelas afastadas. a evitación de contacto, a tendencia a diminuír o volume do contacto

é unha das fontes de resistencia para as nosas ideas.

L.B.- Esta forma de traballo orientada a aumentar a interacción entre os principais ¿supón a necesidade de que os encontros sexan supervisados?

J.C.- Clinicamente hai distintas necesidades de supervisión das visitas entre nai e fillo. Hai xente que ten que ser supervisada polo risco de que a nai manque o fillo, son situacións nas que hai por exemplo unha historia de abuso. Outra visita que ten que ser supervisada, é aquela na que fai falta que un terceiro module a relación para que esta mellore, para que  a nai sexa máis eficaz nas súas relacións co fillo. Hai un terceiro tipo de supervisión, que ten que ver con que un terceiro poida informar o xuíz dos progresos na relación entre nai e fillo. Entón, hai supervisións que teñen seu xustificación nunha necesidade de seguridade do rapaz, e outras supervisións que teñen a súa xustificación nunha necesidade de avaliar, de informar. Na práctica, a idea é que todas as visitas teñen que ser supervisadas por un profesional, e como hai unha cantidade limitada de profesionais e unha cantidade non tan limitada de casos, a media de visitas é máis ou

menos dunha hora cada dúas semanas. Nós fixámonos no motivo polo cal a visita ten que ser supervisada. Os casos nos que hai risco para a seguridade física do rapaz, por suposto que son situacións moi controladas, que teñen que ser sempre vixiadas na súa totalidade por un profesional. Cando necesitamos supervisar a visita porque hai que informar sobre o progreso, non toda a visita ten que ser observada. As visitas nas que a mamá vén buscar o seu fillo para ir pasear, e hai risco de que escape co seu fillo, ten que estar presente outro adulto, pero non necesariamente un profesional, ese adulto pode ser a nai de acollida, e a visita pode ser na comunidade e non na axencia.

L.B.- Pero eu penso que se poden dar resistencias entre as dúas nais…

J. C.- Esta é a mesma liña argumental que se nos presenta a nós desde as institucións: situación desde o punto de vista das necesidades dos adultos entón, se a mamá ten unha necesidade de non estar en interacción coa nai de acollida porque se leva mal, respectemos esa necesidade da nai e da nai de acollida de non pasar un mal momento, polo tanto non organicemos visitas onde as dúas estean xuntas. O que nós dicimos é que en realidade o problema da situación do fogar de acollida é un problema para o

neno, é un problema de indefinición, de impermanencia, de ambigüidade acerca de a onde pertence e iso é o que hai que resolver rápido, e se o que iso require é un mellor mantemento do vínculo coa nai e un progreso máis rápido na relación nai-fillo, o rapaz necesita máis visitas e se o ben pero, ¿qué pasa se a nai e a nai substituta se levan mal?, se un mira esta rapaz necesita máis visitas e a institución non llas pode dar porque non hai suficiente persoal, entón o rapaz necesita que a nai e a nai de acollida se apañen para poder sobrevivir unha hora xuntas porque o rapaz necesita iso. A resposta a: “¿pero que pasa se se levan mal?”, é :“non lles está permitido levarse mal”, é dicir, non poden levarse tan mal que non poidan estar nunha visita xuntas. Tampouco quere dicir que se teñan que amar, nin sequera que teñan que colaborar ou que teñan que ter o mesmo obxectivo, porque nestas situacións é moi probable que despois dun certo tempo a nai de acollida se teña encariñado co fillo e queira quedar con el, queira adoptalo, é parte natural do proceso e é en realidade un dos motivos polos cales os traballadores se resisten a xuntar as nais de acollida coas nais biolóxicas. Din: “¿cómo as imos pór xuntas se teñen este conflito de intereses, que as dúas queren o fillo?”. A nosa resposta a iso é que é normal que teñan ese conflito de intereses, o sistema puxo estas dúas persoas en situación de ter este conflito, é normal que a nai substituta se encariñe co rapaz ata o punto de querer quedar con el, que pense que o rapaz vai estar

mellor con ela que coa nai natural, posto que isto é o que lle dixemos os traballadores: “este neno necesítaa a vostede porque a mamá o estivo tratando moi mal”.  Temos ese dilema, que por unha parte hai moitísimos motivos para que estas dúas persoas desconfíen unha da outra; pero por outra parte, o rapaz necesita que con desconfianza/sen desconfianza, con amor/sen amor, etcétera, se apañen para que o rapaz poida ter máis contacto coa nai durante o tempo que está no fogar de acollida, porque o argumento da nai de acollida é “eu non creo que sexa bo que ao final se reúna coa nai, así que ¿por que volve ter ese contacto?”.
L.B.- Coméntasme que os contactos esporádicos supóñenvos un obstáculo para a reunión final da nai biolóxica e o menor, pero ¿danse ademais outras situacións nas que tamén poida supor un obstáculo para o voso traballo?

J.C.- O feito de que os rapaces teñan un contacto moi esporádico coas súas nais, non só é un obstáculo para o proxecto de reunificación, senón que tamén é un obstáculo para o proxecto alternativo de adopción, porque para que haxa unha adopción ten que haber unha terminación dos dereitos parentais do pai e da nai natural. Se a nai natural e o rapaz teñen moi pouco contacto, non hai suficientes elementos de xuízo para que os traballadores poidan dicir: “esta relación non funciona”. Non poden dicir que non funciona porque eles non crearon as posibilidades de que funcione, entón, incluso para poder chegar á decisión de que isto non vai, de que esta nai e este rapaz non funcionan xuntos como equipo, fai falta que haxa máis contacto, máis experiencia na relación, para que o terceiro observador poida formularse o seu xuízo para dicir isto non vai, hai que terminar os dereitos parentais para que a nai de acollida ou algún outro poida educar o rapaz. Unha analoxía é a situación de pais divorciados que están en desacordo acerca de quen ten que ter a custodia do fillo. Cando me din: “¿pero a nai biolóxica e a nai de acollida teñen moitos motivos para estar a mal?”, a miña resposta é: “se queremos pensar nunha parella de pais que teñen motivos reais para estar a mal, o mellor exemplo é o dos pais divorciados, estes teñen máis motivos para odiarse mutuamente que a nai de acollida e a nai biolóxica que acaban de comezar a súa relación e non teñen unha historia conxunta, sendo o único tema de conflito o fillo”. Mesmo con pais divorciados que se odian á morte, que poden ter posicións encontradas a respecto da custodia do fillo, agárdase que como pais argallen para poder ter discusións e chegar a acordos acerca de que facer co fillo mentres se resolve o tema da custodia. Se no nome das necesidades dos rapaces lles podemos pedir aos pais divorciados: “vostedes como esposos están divorciados e enfadados, pero como pais teñen que seguir comunicándose”, no nome dos fillos que están en fogares de acollida podemos pedirlle o mesmo á nai biolóxica e á nai de acollida: “vostedes teñen todos estes motivos para desconfiar unha da outra, pero o rapaz necesita que se falen, que se comuniquen, que se poñan de acordo en onde e cando se van a encontrar para que o rapaz xogue mentres as dúas o están mirando”.  
L.B.- Unha vez que o menor comeza un programa deste tipo e tendo en conta a importancia de establecer unha relación máis estreita nai-menor ¿que diferenzas aportan os vosos proxectos de intervención a respecto das intervencións máis tradicionais?

J.C.- Cando un rapaz entra neste programa de acollida, o primeiro que ten que facer a institución é un plano de servizo, e profesionalmente os planos de servizo establecen unha visita á semana por termo medio, que a nai ten que asistir a un programa de drogas e a un programa de adestramento en destrezas parentais, e que a imos conectar cun servizo que busca vivenda, porque cando os rapaces saian do sistema de fogar de acollida van necesitar unha vivenda máis grande que a que teñen agora. Esta é unha das cousas que pasan, porque moitas destas familias teñen vivendas subsidiadas, e cando lles sacan os fillos pérdena e pasan a unha máis pequena. As familias fican atrapadas nesta especie de dobre vínculo, onde non lles devolven os fillos porque non teñen unha vivenda máis grande, pero non lles dan unha vivenda máis grande porque non teñen os rapaces. Nos planos de Servizos tradicionais a nai e o rapaz van por dous niveis diferentes, e o único punto de contacto que teñen é a visita semanal dunha hora. Ademais non está previsto ningún tipo de interacción pautada entre a nai e a nai de acollida.  Nós estamos mudando iso con outros procedementos, porque o camiño para transformar os Servizos non é adestrar os traballadores de maneira individual, tendo en conta que a media de estadía dun rapaz nun ou en varios fogares de acollida é de catro anos, e a media dun traballador no mesmo  servizo é de dous anos, de tal xeito que todos os casos son máis longos do

que a duración no servizo do traballador que o está a atender.

L.B.- ¿Como se contemplan estes cambios a nivel dos planos de servizo?

J.C.- A n ivel dos planos do servizo comezamos coa pregunta: “¿que é o que ten que pasar para que o rapaz poida volver á súa casa?”. A resposta  a iso pode ser: a mamá ten que ter completado un tratamento de rehabilitación, pero ademais coa pregunta de Fisch: “¿como vai saber vostede que están preparados para vivir xuntos?”. Na resposta temos que poder observar que a nai coa súa conduta responde ás necesidades emocionais do rapaz. Cando o rapaz ten un problema necesita disciplina ou conforto emocional, a nai pódelle dar o que o rapaz necesita e iso pódese observar

na conduta,   nas visitas que a nai realiza ao rapaz. Os planos de Servizos actuais non identifican estas condutas. As condutas identifícanse dicindo por exemplo, nun prazo de tres meses a mamá  ten que saber mudarlle o cueiro ao bebé, o nun prazo de oito meses a mamá desta nena de 12 anos que está comezando a ter unha actividade sexual  promiscua, ten que poder manter unha conversa con ela sobre temas sexuais que sexa orientadora, educadora, é dicir, o plano de servizo debe contemplar descricións obxectivas de interaccións que teñen que ter lugar entre nai e filla. En lugar diso, o que hai agora son prescricións de servizo do tipo: “a mamá vai iniciar un tratamento de drogas”. Nós diriamos: “a mamá ten que estar dous meses consecutivos sobria”, porque este sería un indicador obxectivo do que ten que pasar. Estamos desenvolvendo planos de servizo que comezan con indicadores de obxectivos, en termos concretos condutuais, interaccionais, e despois preguntámonos: ¿cómo imos a chegar alí?. Isto inclúe os Servizos aos que se poden derivar os pais, mais tamén inclúe outras actividades que os pais teñen que exercitar ademais de asistir a estes Servizos. Unha das cousas que os pais biolóxicos teñen que facer durante a estancia do rapaz no sistema é ser pais. Hai que buscar todas as maneiras posibles para que a relación nai-fillo non se perda de todo, e esta relación non se preserva simplemente asegurando que van a pasar tanto tempo xuntos durante a semana, presérvase se se mantén a relación nai-fillo.

L.B.- Tendo en conta que á nai se lle pide que sexa nai, o que supoño que inclúe a súa participación, na medida do posible, nas decisións e cuestións que lle afectan ao menor, estas situacións ¿non dan pé a conflitos de competencias entre as nais?

J.C.- Claro, un exemplo moi bo disto é como funciona agora o sistema coa cuestión esta de que non hai comunicación entre as dúas nais. Á nai biolóxica despóxaselle non unicamente de dereitos senón de responsabilidades.  Digamos que a despoxan de dereitos pero dáselle unha licenza das súas responsabilidades. Díselle non unicamente vostede non pode, non a deixamos ser nai do seu fillo, senón que tamén se lle di: dámoslle permiso para que non o sexa, non ten que preocuparse para nada do seu fillo. O sistema tradicional, que é o que estamos tratando de converter, dálle á nai, como único dereito, o dereito de vetar a colocación do rapaz nun fogar especial, pedir non que llo devolvan senón que llo coloquen noutro lugar, entón neste sistema como non hai posibilidade de diálogo, non hai posibilidade de resolución de calquera conflito entre a nai biolóxica e a de acollida, a única saída que se lle dá á nai para os seus propios rexementos competitivos ou ciumentos, ou medos, etcétera, é esa, cuestionar.

L.B.- ¿Que posibilidades ou alternativas presenta o voso sistema sobre o tradicional?

J.C.- No noso sistema, todas estas cuestións que ti estas formulando que poden pasar, dicímosllas ás dúas nais: “debido a como son as cousas no sistema, debemos predicir como un risco moi natural que haxa conflito entre vostedes, que haxa ciúmes, que haxa competencia, que haxa desconfianza… is o é natural e vostedes actúan con base a iso”.  No plano de servizo incluímos, ademais de todas estas cousas, o tipo

de comunicación que van ter as nais para previr malos entendementos, e un mecanismo para resolver os conflitos que se poidan producir, porque é natural que os haxa. Por exemplo, podémoslles dicir: “¿que lles parece a idea de que as visitas no canto de ser na institución sexan na casa de acollida?”. Ante esta pregunta, o 95% dos pais de acollida responden non.Din: “eu non quero que esa señora veña, nin quero que saiba onde vivo porque lle teño medo”. Esta resposta é perfectamente normal, non se coñecen, non só non se coñecen senón que a esta señora de acollida seguramente, para alentala a que acolla o neno, esaxeráronlle os vicios, os perigos da nai biolóxica. O que se pode facer é que manteñan comunicación telefónica, e a iso a nai de acollida pode dicirnos: “eu non quero darlle o meu teléfono, porque se llo dou é moi fácil que averigüe onde vivo”. Nestes casos pídeselle á nai de acollida que inicie a conversa.

L.B.- ¿Xamais “tirades a toalla” ante as dificultades que vos amosan para o establecemento da comunicación?

J.C.- Nunca. Unha norma dos planos de servizo é que ten que haber comunicación entre os pais porque o neno o precisa, e todos os motivos que eles poden ter, de desconfianza, de receos, de animosidade, de competencia, son totalmente normais. Dicímoslles: “tendo en conta que teñen todos eses motivos para se teren desconfianza, ¿cal é o procedemento para que sigan tendo comunicación entre vostedes?, porque o rapaz necesita que vostedes teñan comunicación”.

L.B.- A transparencia é esencial nestes procesos, o “pór as cousas  sobre o tapete”.

J.C.- Claro, claro, “todo sobre o tapete”. Cando ti me preguntaches cales eran as resistencias, eu dicíache que había dúas resistencias, unha é a resistencia a que haxa comunicación entre a nai e o fillo e entre a nai e a nai de acollida, e a outra é a resistencia a falar claro. Os traballadores teñen moita dificultade en dicirlle frontalmente aos adultos: “isto é o que sería preciso”. Por exemplo, unha cousa que hai que dicirlle á nai de entrada é, temos un ano para isto, porque a mentalidade é que isto é indefinido ¿non?, pero non, a lei mudou e agora temos un ano, e ao cabo dese ano  poden pasar moitas cousas, pero non é un número infinito de cousas. Poden pasar basicamente tres cousas, que o rapaz volva con vostede, que o rapaz teña que ser adoptado por outra persoa, o cal require terminar os seus dereitos parentais ou que vostede os conceda e, a terceira posibilidade é que non se terminen os dereitos parentais pero que algunha outra persoa, en xeral un parente, adquira a garda do rapaz, se convirta en gardián do rapaz, esas son as posibilidades.

L.B.- Estes posibles resultados ¿son abordados coas nais desde o primeiro encontro, ou polo contrario esperades ata ter gañada a súa confianza?

J.C.- É importante esclarecerlles aos pais os posibles resultados  desde o principio. Díselles: “que cheguemos aquí, ou acolá, depende entre outras cousas do que vostedes fagan”. Se os pais biolóxicos forman unha relación cooperativa cos pais de acollida, as posibilidades de terminar en reunificación soben, e tamén as posibilidades de que se non hai reunificación,  haxa unha cesión voluntaria de dereitos a favor do pai e a nai de acollida, o que supón a posibilidade dunha adopción aberta, onde a relación entre a nai e o fillo continúa pero non os dereitos parentais. Pero se se levan  mal, o máis probable é que os seus dereitos parentais se lle terminen, e que

o rapaz vaia cunha terceira persoa. No plano de servizo dicimos, por tanto,  o importante que é que os pais teñan comunicación, porque diso vai depender o curso do caso. Isto é “pór as cousas sobre o tapete” como ti dicías, e que nós utilizamos a expresión “straight talk”, falar directamente das cousas. Aos traballadores cústalles moito mencionar a posibilidade de terminación dos dereitos parentais, o que me din moitas veces é: “se eu me poño no primeiro, no segundo encontro coa nai a falar da posibilidade de adopción, non vou poder formar unha relación de traballo con ela porque non vai ter confianza en min”. Ao que eu contesto: o que ti me estas dicindo é que para poder formar unha relación de confianza coa nai teslle que mentir, teslle que ocultar a verdade de que é posible, de que estatisticamente hai un 35-40% de posibilidades de que o rapaz non volva con ela, e que iso non depende de quen sexa a nai agora, senón que depende do que pase en todo este proceso.
L.B.- Jorge, para concretar e escuetamente ¿cales son os elementos que se deben contemplar nun plano de servizo? 
J.C.- O plano de servizo ten que incluír que é o que ten que pasar,  cales son as condutas e as interaccións que teñen que ser observables para que poida haber unha reunificación. Inclúe, entre outras cousas, como van comezar a conversar a nai e a nai biolóxica, en persoa, por teléfono…cal vai ser a participación das nais nas visitas, cantas visitas vai haber, como se van a estruturar… En xeral, ten que haber un preámbulo, a visita mesma e unha discusión posterior, o feed-back tense que facer constantemente ao longo de todo o proceso. Os obxectivos teñen que estar claros para todos e tamén os criterios para medir o progreso dos clientes.

L.B.- Para rematar Jorge, pediríache algunha recomendación, se é que as hai, que poidas facerlles aos profesionais de Servizos Sociais que traballan en fogares de acollida.

J.C.- O que podo dicir é que o traballador teríase que facer acá, porque eu creo que os traballadores de acá están mellor formados que os de alá, por iso eu digo que alá as cousas hai que facelas como “pintar por números” e é porque a formación profesional do traballador que está facendo isto é baixa. Non teñen un máster, por exemplo, están acabados de saír do college, e non necesariamente dun college co que se licenciaron en Servizos Sociais.  Eu creo que a primeira pregunta que un traballador ten que facerse a si mesmo, é a famosa pregunta de Fisch ou de De Shazer : ¿como vas saber ti nun caso destes, se a nai, os pais ou o fillo están preparados para volver vivir xuntos? ¿Que tes que ver na interacción entre eles ou na conduta dos diversos participantes, para dicir que hai suficientes garantías, primeiro de que hai seguridade, de que ninguén vai matar a ninguén, e segundo, de que vai durar, aínda que non haxa certeza, si suficiente garantía de que o luns que vén non imos ter de volta o rapaz?. Se che poden contestar esta pregunta, o segundo paso é comunicarlle á familia que para que

eu recomende que o rapaz volva, ten que pasar isto. Para cada caso hai interaccións entre os pais e os fillos que un pode describir, que cada traballador pense: “¿como teño que ver interactuar esa xente, para que pense que co que hai poden estar xuntos?”.

L.B.- Pois moitas gracias Jorge, mil gracias pola túa amabilidade e por todo este tempo que nos dedicaches.

Lourdes Besada Agra

